
					ఈ పుట అచ్చుదిద్దబడ్డది




		
గతుఁ డయి పొల్చు టొప్పు నది గాదని యొండొకదేశ మేఁగినన్

ధృతిమెయిఁ బోరిన న్వినుము ధీయుత నొచ్చు నతండు నేరమిన్.



	 30







	క.	
అటు గాన నధికబలములఁ, దటుకున మన మిచటఁ గూర్చి తగుసంధియ సం

ఘటితముగఁ జేసికొని యీ, వటదుర్గమునందు నిలువవలయుం జూడన్.



	 31







	వ.	
అని చెప్పుటయును.

	క.	
అమ్మాటలు వెడయూఁకొని, క్రమ్మఱఁ బ్రోద్దీపివంకఁ గనుఁగొని తగ నీ

నెమ్మనమునఁ గలకార్యము, సమ్మతితోఁ జెప్పుమా నిజంబుగ ననినన్.

	వ.	
అతం డవ్వాయసపతి కిట్లనియె.

	గీ.	
రాత్రిగాని కానరా దులూకములకుఁ, బగలుగాని కానఁబడదు మనకు

రాయబారి సంధిచేయుటకై పోవఁ, గాల మెద్ది పొందు గాదు దలఁప.

	క.	
అదిగాన రాత్రిఁ గానక, కదలక నిద్రించుమనలఁ శౌర్యం బెసఁగన్

జదియంగ మోఁది పఱచిరి, వదలక యయ్యనువు దెలియవలదా మనమున్.

	గీ.	
పగలు గానకున్న పగతుర నరికట్టి, తెగ వధింప కేల పగ యడంగు

నాకుఁ జూడ ననియె నల్వురు నీభంగిఁ, బలుక నాలకించి పక్షివిభుఁడు.

	వ.	
సకలనయశాస్త్రతత్వజ్ఞుం డైనచిరంజీవి యనునమాత్యుం గనుంగొని యతనికిం బ్రియ

పూర్వకంబుగా నిట్లనియె.

	క.	
ఓతండ్రి నీదుబుద్ధి, ద్యోతంబున రాజ్య మేను దుది ముట్టంగాఁ

బ్రీతిన్ జేసితి బంధు, వ్రాతముతోఁ గూడ నధిక రాజసవృత్తిన్.

	వ.	
కావున.

	క.	
ఇప్పటికిఁ జేయఁ దగియెడు, నప్పనికిం దెరువు పెట్ట నర్హుఁడ వనినన్

జెప్పఁదొడంగె నిజేశ్వరుఁ, గప్పినశోకతమ ముడుప ఖద్యోతనుఁడై.

	క.	
వీరిందఱుఁ బరమాప్తులు, నేరుపు గలకార్యమతులు నీ కెఱిఁగింపన్

వీరలకంటెను నెఱిఁగెడు, వా రెవ్వరు నీతిశాస్త్రవాసన నెందున్.

	క.	
ఐనను నాయెఱిఁగినపని, యే నించుక విన్నవింతు నిందఱు నాప్తుల్

గా నమ్మి మెలఁగెనేనియు, మానవపతి కెందు గుప్తమంత్రము వలయున్.

	గీ.	
మంత్ర మాప్తపరంపర మ్రందిపోవు, నఖిలకార్యంబులకు విఘ్న మావహిల్లు

విఘ్నమునఁ జేసి కార్యంబు వృద్ధిఁబొంద, దట్లు గావున మంత్రంబు నరయవలయు.

	వ.	
కావున మంత్రరక్షయ భూవల్లభులకుఁ బ్రధానకార్యం బని కార్యాకార్యజ్ఞుం డైన

చిరంజీవి యిట్లనియె సంధివిగ్రహయానాసనద్వైధీభావసమాశ్రయంబు

షాడ్గుణ్యంబులు నెఱింగి కర్మప్రారంభపురుషద్రవ్యసంపత్తి దేశకాలవిభాగవిని

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 23 మార్చి 2023న 06:05కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

